
						З пляцоўкі Вікікрыніцы

					

					


					
					
					Гэта старонка не была вычытаная
— 59 —
У справах ўсіх,—малых, і злых, і добрых.

Такі, скажу я сьмела, будзе добра й сам

Другімі кіраваць, і слухаць кіраўніцтва.

І ў час страшэннай бітвы цьвёрдым будзе ён,

Сябром сваім таварыш добры і праўдзівы.

А горшага няма няшчасьця за бязўладзьдзе.

Яно дзяржавы губіць і руйнуе хаты

Дашчэнту, і таварышоў у бітве

На ўцёкі гоніць. I наадварот, ратуе

Заўсёды паслухмянства тых, хто паслухмяны.

Дык вось чаму законы трэба бараніць

Жанчыне-ж нельга нам ніколі паддавацца.

Калі ўжо трэба, лепш загіну ад мужчыны,

Чым каб казалі, што жанчыне паддаюся.




Корыфэй




Калі яшчэ ў старога розум не загінуў,

Здаецца мне, што ўсё разумна ты казаў.




Гэмон




Мой бацька, розум ўсім людзям даюць багі,

Рэч лепшую за ўсё, што толькі ў сьвеце ёсьць.

Ня здолеў я-б і здолець не хацеў-бы

Давесьці, што няправільна ты ўсё казаў.

Але-ж і ў іншых думка добрая быць можа.

Магу лягчэй я за цябе разьведаць,

Што кажуць, робяць, ганьбяць грамадзяне.

А простаму народу жудасны твой погляд,

Ня скажа ён таго, чаго ня любіш ты.

Я-ж няпрыкметна чуць усё магу, што кажуць.

Шкадуе ўвесь народ дзяўчыну гэтую,

Што менш за ўсіх жанчын павінна згінуць,

